Հ Ի Մ Ն Ա Վ Ո Ր ՈՒ Մ 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2005 ԹՎԱԿԱՆԻ ԴԵԿՏԵՄԲԵՐԻ 9-Ի N 2291-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1. Ընթացիկ իրավիճակը և իրավական ակտի ընդունման անհրաժեշտությունը
    «Թափոնների մասին» օրենքով (այսուհետ` Օրենք) և Հայաստանի Հանրապետության կառավարության 2005  թվականի դեկտեմբերի 9-ի «Թափոնների գոյացման նորմատիվների և դրանց տեղադրման սահմանաքանակների նախագծերի հաստատման կարգը հաստատելու մասին»  N 2291-Ն որոշմամբ (այսուհետ՝ Որոշում) սահմանված կարգերին համապատասխան վտանգավոր թափոններ առաջացնող և դրանց գործածության մեջ ներգրավված իրավաբանական անձինք և անհատ ձեռնարկատերերը, թղթային տարբերակով շրջակա միջավայրի նախարարություն (այսուհետ` լիազոր մարմին)  են ներկայացնում հաստատման ենթակա թափոնների գոյացման նորմատիվների և դրանց տեղադրման սահմանաքանակների նախագծերը (այսուհետ` սահմանաքանակների նախագծեր) որոնց հիման վրա լիազոր մարմինը  հաստատում է սահմանաքանակների նախագծերը՝ թղթային տարբերակով: 
      Հայաստանի Հանրապետության կառավարության 2005  թվականի դեկտեմբերի 9-ի N 2291-Ն որոշման մեջ փոփոխություններ և լրացումներ կատարելու մասին» Կառավարության որոշման նախագծի (այսուհետ` Նախագիծ) մշակման նպատակը տնտեսվարողների կողմից սահմանաքանակների նախագծերը լիազոր մարմին բացառապես էլեկտրոնային եղանակով ներկայացնելու և լիազոր մարմնի կողմից համապատասխան ծառայությունները էլեկտրոնային եղանակով մատուցելու համար իրավական հիմքն ապահովելն է:

«Թափոնների մասին» օրենքում փոփոխություններ և լրացումներ կատարելու մասին» 2025 թվականի նոյեմբերի 13-ի ՀՕ-372-Ն օրենքի համաձայն՝ Օրենքի 4-րդ հոդվածի 1-ին մասի 24-րդ պարբերությունում և  12-րդ հոդվածում «թափոնների տեղադրման սահմանաքանակ» եզրույթը փոխարինվել է «թափոնների տեղադրման կամ պահման սահմանաքանակով», քանի որ վտանգավոր թափոնների պահումը՝ դրանց ժամանակավոր պահեստավորումն է հատուկ հատկացված տեղերում կամ օբյեկտներում և նույնպես շրջակա միջավայրի աղտոտման ռիսկ է ներկայացնում, ինչպես նաև այն հիմնավորմամբ, որ ՀՀ հարկային օրենսգրքում և մի շարք այլ նորմատիվ իրավական ակտերում «թափոնների տեղադրում» և «թափոնների պահում»  հասկացությունները համատեղ են ներկայացված, և զուգահեռ հանդիսանում են բնապահպանական հարկով հարկման ենթակա օբյեկտներ, իսկ համաձայն Որոշմամբ հաստատված կարգի 8-րդ կետի՝ թափոնների գոյացման նորմատիվների և դրանց տեղադրման սահմանաքանակների նախագծերը հաստատվում են վտանգավոր թափոնների նաև պահման համար,  ուստի անհրաժեշտություն է առաջանում Որոշման և հավելվածի վերնագրերն ու տեքստը համապատասխանեցնել Օրենքով սահմանվող՝ թափոնների տեղադրման և պահման սահմանաքանակներին վերաբերող դրույթներին։ 
Հաշվի առնելով հանգամանքը, որ հնարավոր են դեպքեր, երբ իրավաբանական անձինք կամ անհատ ձեռնարկատերերը կարող են սահմանաքանակների նախագծեր ներկայացնելու համար լիազորեն այլ անձի, որը կունենա թափոնների սահմանաքանակների կազմման գործընթացին առնչվող մասնագիտական գիտելիքներ և էլեկտրոնային հարթակի միջոցով սահմանաքանակների նախագծերն ու պահանջվող այլ փաստաթղթերը ներկայացնելու հմտություններ, ուստի էլեկտրոնային հարթակի միջոցով լիազոր մարմնին դիմելու համար անհրաժեշտ կլինի պահանջվող փաստաթղթերի հետ մեկտեղ էլեկտրոնային հարթակով ներկայացնելու նաև լիազորագրի տեսաներածված պատճենը։

1. Առաջարկվող կարգավորման բնույթը
Նախագծով նախատեսվում է սահմանել, որ սահմանաքանակների նախագծերի հաստատման գործընթացը պետք է իրականացվի բացառապես էլեկտրոնային եղանակով, այդ նպատակով ստեղծվող՝ «Շրջակա միջավայրի կառավարման  ոլորտի թվային ծառայությունների հարթակ» էլեկտրոնային համակարգի (այսուհետ՝ էլեկտրոնային հարթակ) համապատասխան բաժնի միջոցով: 
Որոշումների ուժի մեջ մտնելու ժամկետ առաջարկվում է սահմանել  պաշտոնական հրապարակման օրվանից վեց ամիս հետո, ինչը հնարավորություն կտա շահակիրներին իրենց վարքագիծը համապատասխանեցնելու սահմանվող պահանջներին: 
1. Նախագծի մշակման գործընթացում ներգրավված ինստիտուտները
Նախագիծը մշակվել է շրջակա միջավայրի նախարարության կողմից:
1. Ակնկալվող արդյունքը
 Նախագծի ընդունման դեպքում իրավաբանական անձինք և անհատ ձեռնարկատերերը թափոնների կառավարման ոլորտում շրջակա միջավայրի նախարարության կողմից մատուցվող ծառայություններից՝ սահմանաքանակների հաստատման գործընթացից կարող են օգտվել բացառապես էլեկտրոնային եղանակով՝  էլեկտրոնային հարթակի համապատասխան բաժնի միջոցով, ինչն էլ կնվազեցնի փաստաթղթաշարժի վրա ծախսվող ժամանակը և կբարձրացնի աշխատանքի արդյունավետությունը: 
Էլեկտրոնային փաստաթղթի տեսքով ստեղծված փաստաթղթերը կպահպանվեն դրանց էլեկտրոնային տրամադրման հարթակում, հասանելի կլինեն և ըստ անհրաժեշտության ավելի մատչելի եղանակով կօգտագործվեն թափոն առաջացնողների, թափոնների կառավարման կամ վերահսկման ոլորտների լիազոր մարմինների կողմից, օրինակ՝ թափոնների հաշվառման, հավաքման, փոխադրման, օգտահանման կամ հեռացման համար թույլտվությունների ստացման կամ  այլ գործընթացներում։
1. Տեղեկատվություն  լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
Նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:
1. Կապը ռազմավարական փաստաթղթերի հետ. Հայաստանի   վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարությունների հետ.
Նախագծի ընդունումը նպատակաուղղված է Կառավարության 2021 թվականի օգոստոսի 18-ի N 1363-Ա որոշմամբ ամրագրված Կառավարության հնգամյա ծրագրի  «4.10 Շրջակա միջավայրի պահպանություն»  բաժնի 8-րդ և 20-րդ առաջնահերթ ուղղությունների իրականացման համար օրենսդրական կարգավորումների ապահովմանը։

